
		
			
				[image: Cubierta: Letras Galegas 2024. Colección Merlin. María Canosa. Luísa Villalta, melodía de palabras. Xerais]
			

		

	
		
			[image: María Canosa. Luísa Villalta. Melodía de palabras. Letras Galegas 2024. Xerais]

		

	
		
			[image: https://youtu.be/HpKZQjwVZxo?feature=shared]

			Mediante este código pódese acceder a unha presentación audiovisual onde a escritora 
María Canosa fala sobre Luísa Villalta.

			Pentagrama

			O pentagrama é o conxunto de cinco liñas (equidistantes e paralelas) e catro espazos entre elas que serve para escribir a música. Tamén se denomina «pauta musical» ou só «pauta». 

			A pauta tamén é o modelo ou norma que debe seguirse co obxectivo de poder alcanzar un bo resultado. 

			O pentagrama define máis liñas ca espazos, máis guías ca liberdade. Tamén podemos entender que é igual de importante a liña ca o espazo… Do que non hai dúbida é de que o pentagrama marca o inicio, o camiño, a base da historia musical, da partitura… Con el comeza tamén esta melodía de Luísa Villalta, unha melodía de palabras. 

			[image: ]

			Luísa Villalta coa Coruña ao fondo. Arquivo familar.

			Hai na cidade da Coruña un barrio que denominan Falperra. É un lugar alto (din que o seu nome significa «saia de pedra») que serviría de miradoiro, mais tamén para ser observado. 

			Foi un dos barrios máis populosos da cidade nos séculos XVII-XVIII, alén dos muros da urbe. O enclave aínda hoxe conserva pequenas zonas sen edificar, que deixan paso á natureza indómita. 

			Desvíase da Falperra a rúa Vila de Laxe, singular por conformar parte dunha estrutura de quinteiro, co seu característico espazo interior libre para uso da veciñanza. No número 6 desa rúa, onde vivían María del Carmen Gómez (María) e Rafael Villalta, abriríase un novo camiño. O 15 de xullo de 1957 nacía unha nena a quen chamarían María Luísa de la Esperanza Villalta Gómez, que coñeceremos como Luísa Villalta. 

			Era tremendamente observadora. A pequena regalou os ollos e así os mantivo, sempre disposta a deixarse engaiolar polo que a vida lle amosaba e ela ía descubrindo. Aqueles dous fermosos soles cor abelá captaban e emitían beleza. 

			Viviu unha infancia feliz, que un tempo despois compartiu coa súa irmá Susana. A súa chegada foi unha ledicia para Luísa. 

			O horizonte era para a pequena un pentagrama baleiro onde dispoñer as notas dunha melodía propia. Xa nos primeiros meses de vida Luísa definiuse como unha meniña espelida e atenta, sempre ao axexo do que o mundo lle ofrecía. 

				Luísa Villalta con oito anos. Arquivo familiar.

			

			
			Os ollos eran unha porta de entrada de información, mais tamén as orellas. As formas, as cores e os sons chamaban a atención da pequena. Axiña deu en falar e pouco tardou en contar historias. Na casa, os pais líanlles e relatábanlles contos ás fillas. Logo de escoitar por primeira vez o conto d’A ratiña presumida non foi preciso repetilo máis. Cando quixeron lembrarlle a narración, foi a propia Luísa quen a relatou, adornándoa ao seu xeito. 

			Contaba cunha memoria prodixiosa. 

			As irmás xogaban moito na rúa, gozando de vivir nun barrio con escaso tránsito rodado. Tamén coidaban das súas mascotas: un sapoconcho e unha tartaruga que se chamaban Manolita e Conchita. 

			Aínda que Luísa exercía de protectora da irmá menor Susana, tamén respectaba o seu propio espazo e a súa independencia. Xogaban xuntas, ensináballe moitas cousas, guiábaa… Pero tamén a animaba a enfrontarse soa ao mundo, gañando en seguridade. 

			A Luísa tamén lle gustaba patinar. Axiña se moveu lixeira no pentagrama que a vida deixaría aos seus pés, como alfombra sobre a que moverse. 

			DOzura 

			A humanidade aprendeu a contar antes de definir os números, a falar antes de determinar os alfabetos e… tamén existían as melodías aínda que non se especificase un sistema musical. 

			A música moderna, a música occidental, contou cun aliado marabilloso: o monxe beneditino Guido d´Arezzo quen, entre outras achegas, nos ofreceu a notación musical actual. 

			Na Idade Media, os cantores dos mosteiros e catedrais botaban anos aprendendo de memoria as melodías gregorianas. Os erros pagábanse con duros castigos. 

			As notas nomeábanse coas primeiras letras do alfabeto: A, B, C, D, E, F, G (e comezaban pola actual la), pero Guido ideou un sistema máis sinxelo. 

			Naquela época, adoitaba cantarse un himno: «Ut queant laxis», en honra a Xoán Bautista. Nel, cada frase comezaba cunha nota superior á que precedía. Guido decidiu denominar cada nota segundo a primeira sílaba das frases. Así, as notas pasaron a denominarse: ut, re, mi, fa, sol, la, si. Despois, ut cambiouse por dó, pois era máis sinxela de pronunciar. 

			Quedou así, entón, o dó determinado como primeira nota musical. 

			Tomemos un dó como primeira nota de Luísa Villalta. O dó pode ser agudo ou grave. Dada a voz DOce de Luísa, podiamos pensar nun dó agudo, mais tamén debemos considerar ese dó grave, que se escribe á marxe do pentagrama, para o que é preciso unha liña adicional que atravesa a nota e nos axuda a representala. 

			Desde un primeiro momento, Luísa soubo habitar as marxes cunha naturalidade como a da nota dó. A liña que atravesaba a cabeza da nota era a da dozura e a sensibilidade. 

			Estudou os primeiros cursos no Colexio San Xosé da Coruña (coñecido como «As Xosefinas»), onde xa destacou pola súa intelixencia e memoria. Non resulta difícil imaxinala no camiño cara a Juan Flórez bordeando o parque de Santa Margarida, quizais deixando voar a imaxinación entre as follas das árbores ou captando os pequenos detalles, como o son do ar ou as flores que agroman. Sempre observadora. 

			A sensibilidade que a caracterizaba foina achegando tamén á música, en gran parte pola influencia do seu pai, un melómano que levaba as fillas á ópera desde ben cativas. Logo animaríaas a estudar no conservatorio. Tanto era así, que Luísa se presentou, en máis dunha ocasión, a distintas probas para participar neste xénero musical como figurante. 

			Xa mociña, trasládase ao IES Eusebio da Guarda (naquel entón clasificado como Instituto Nacional Feminino) para seguir realizando estudos ata COU (curso que rematou con cualificacións extraordinarias). 

				Luísa Villalta en xuño de 1974, con dezaseis anos. Arquivo familiar.

			

			
			Neste punto conflúen dous feitos moi importantes e decisivos para o desenvolvemento do seu futuro e da súa vida. Por unha parte, comezou os seus estudos de violín no Conservatorio de Música da Coruña. Por outra, ten por profesora na materia de Literatura a María Teresa, quen foi a primeira que a animou a escribir e lle insistiu en que tiña unha habelencia especial para facelo.

